
						위키문헌 ― 우리 모두의 도서관.

					

					


					
					
					이 페이지는 교정 작업을 거쳤습니다
但不出門楹之外亦未嘗無事而移座席老宫人悶

之懇請其暫為行步嬪如不聞益端拱危坐而己 

慈宫亦以氣不發舒屢為嬪言之則或於房內行數

步而止 慈宫始知嬪天性然也謂予小子曰余為

嬪或始至羞澁而然周歲如一日雖分寸之間未嘗

見其小異但齊遫畏慎之意日加一日苟非生知之

姿安有是也以至僕御之賤亦莫不傳誦稱道以為

初見云予入內則輒避席而不肯併坐雖强之終不

聽予亦敬彈之雖夜必整冠束帶而後入入內亦罕

日或一往或再往不但相對如賓之義誠以奇嬪特



異有所畏惜而然也予或忽擾至夜深未入而嬪未

嘗解衣帶明燭經宵困甚則但端坐假寢予近始知

之如不暇入則必使中官告以不入來之故然後始

就寢云嬪事 慈殿 慈宫至孝以腫病長時呻吟

予恐觸風添傷使之調治則嬪以不得問 寢為憂

至形於色寢食亦廢老宫人反以此為慮告予以不

可挽止之故 慈宫丁奉朝賀憂時嬪頷下又生大

腫症勢甚危 慈官以有俗忌勿使來謁嬪以此時

不得承候大加勞心若將添谻予不得已使之往候

慈官大加悶慮為之抑哀諭以將息之道然猶逐日



不廢問候之禮嬪自兒時素無疾恙昨冬以後腫症

乖常幾乎無月不作濱危而破腫既蘓而復痛竟至

于今恠哉腫時核甚大人所不堪而嬪終不以腫處

見于予亦未嘗以跛倚呻楚之容見之於人及 慈

宫往見之嬪起迎拜跪無異不病之時 慈宫大奇

之自去月晦病勢轉篤以至初六日夜猶危坐整襟

予入則必起立拱手七日曉間疾亟予蒼黄入見則

嬪端拱扶坐微視之有不自安之色予問曰痛否嬪

對曰唯聲已而絕至奄逝少無動容以是不知其垂

盡猶令試鍼鳴呼此豈凡人所能為者哉又於前一



日夜嬪請母夫人卧於側譫語中以為自天邀我而

十人下來可速往云母夫人小睡未及聞宮人及乳

母聞而傳之其亦異哉前月 慈宫以宫婢之不足

賜老宫人宮制老宮人之飯供率下宫婢當之其日

夕嬪召宮婢問饋飯多少對以盛設嬪戒曰待人在

於誠勤不在於外具况汝輩貧無所出今日雖盛設

是豈長久之道乎云以嬪畏慎之性言不出口則此

亦宜若不言而其宮婢即嬪自本家率入者故戒飭

如此而他侍婢皆不得聞云嬪每以選入宮中不得

待親側為恨對飯必虛啼左右請其故曰不得侍膝

